
Wěmata 5:17 ( un ná flín xó lɛ́ɛ kpɛ́ɖé) 

Wěmata 6 

Xixamɛ 1-3 

Un ná jɛ wěmata ayizɛ́ngɔ́ ɔ́ xa jí ɖo Ezekiyɛ́li wéma mɛ.  

Mawu Mavɔmavɔ ɖɔ nú mì ɖɔ: “Hwɛ gbɛtɔ́ ɔ́, lǐ lɛ́ kpan nukɔn Izlayɛ́li só lɛ́ɛ, 

bó dó wɛn ce mɛ e ɖo dɔ̌n lɛ́ɛ. A nǎ ɖɔ: Izlayɛ́li só lɛ́ɛ mi, mi ɖótó Aklúnɔ 

Mavɔmavɔ xó. Aklúnɔ Mavɔmavɔ ɖo ɖiɖɔ nú mɛ e ɖo só ɖaxó ɖaxó jí lɛ́ɛ, mɛ e 

ɖo só kpɛví kpɛví jí lɛ́ɛ, mɛ e ɖo dodomɛ lɛ́ɛ kpódó mɛ e ɖo tɔdo mɛ lɛ́ɛ kpó ɖɔ: 

Nyɛ ɖíe; un ná sɛ́ ahwan dó mi, bó ná gba vodún xwé mitɔn e gbɔn só jí só jí 

lɛ́ɛ hánnyá (Ezekiyɛ́li 6.1-3). 

Ɖo wě wíwé mɛ ɔ́, gǎn ɖuɖu axɔ́sú lɛ́ɛ tɔn sín xlɛ́ wɛ nyí só. Amɔ̌ ɖo fí din ɔ́, Judáa 

sín ayǐkúngban xó ɖɔ wɛ è ɖe bɔ Ezekiyɛ́li ɖɔ xó nú ayǐ énɛ́ ɔ́ lɛ́ɛ ɖi gbɛtɔ́ wɛ yě nyí 

ɖɔhun. 

Ɖo ényí Mawu ɖo xó ɖɔ nú gbɛtɔ́ lɛ́ɛ bɔ yě má ba ná se ǎ ɔ́, é nɔ́ ɖɔ xó nú nǔ e ma 

nyí gbɛtɔ́ ǎ lɛ́ɛ (mi sɔ́ jlɛ́ dó Ezayíi 1.2 wú).  

Mawu zunfán só lɛ́ɛ ɖó yě jí wɛ vɔ̌sakpé vodǔn lɛ́ɛ tɔn ɖe bɔ Izlayɛ́li ví lɛ́ɛ nɔ sɛn. 



Hunsinsɛn ɔ́, tɛgbɛ nú wɛ é nyí nú Izlayɛ́li ví lɛ́ɛ. Nǔ énɛ́ ɔ́ ka nɔ́ vɛ́ nú Mawu ɖésú 

ɖó éyɛ́ ɖókpónɔ́ ná sɛn wú wɛ é cyán yě. 

Xixamɛ 4-5 

È nǎ gba vɔ̌sákpe mitɔn lɛ́ɛ, è nǎ gba zǎlínkpɔ́nfyɔ́nú mitɔn lɛ́ɛ hánnyá. Mɛ 

gěgé ná ɖo mi mɛ, bó ná kú jɛ vodún mitɔn lɛ́ɛ sá mɛ. Un ná fɔ Izlayɛ́li ví lɛ́ɛ 

sín cyɔ tɛ́ ɖó vodún yětɔn lɛ́ɛ sá mɛ, bó ná fúnfún xúgloxú yětɔn lɛ́ɛ lɛ́ lɛ̌ dó 

vɔ̌sákpe yětɔn lɛ́ɛ (Ezekiyɛ́li 6.4-5).   

Izlayɛ́li ví e Babilɔ́nunu lɛ́ɛ hu lɛ́ɛ ɔ́, è na ɖi cyɔ yětɔn dó yɔ̌dǒ mɛ ǎ. Nǔ énɛ́ ɔ́, 

winnyá nú wɛ é ka nyí nú mɛ énɛ́ ɔ́ lɛ́ɛ. Baɖónúmɛ énɛ́ ɔ́ ɖexlɛ́ ɖɔ vodún lɛ́ɛ kún 

nǔɖě ó, ɖɔ yě kún nɔ́ kpéwú cyɔ́n alɔ ɖo mɛ e nɔ sɛn yě lɛ́ɛ jí ó. Ɖevo ɔ́, é nyí xlɛ́ 

ɖɔ Mavɔmavɔ wɛ nyí Mawu.    

È bló mɔ̌ nú yě bɔ yě byɔ́ yěɖée mɛ ɔ́ é nyɔ́ hú ɖo Jezu ɖɔ : “Nyɛ wɛ nyí ali ɔ́, bó 

nyí nǔgbó ɔ́, bó ka lɛ́ nyí gbɛ ɔ́. Mɛɖěbǔ sixú yi Tɔ́ ɔ́ gɔ́n nyɛ mɛ vo ǎ (Jáan 14.6).  

Xixamɛ 6-7 

Mi ɖo fí ɖěbǔ ɖo to ɔ́ mɛ ɔ́, toxo lɛ́ɛ bǐ ná gba, mɛ ɖěbǔ sɔ́ ná nɔ́ kplé ɖo vodún xwé 

mitɔn e gbɔn só jí só jí lɛ́ɛ ǎ. Vɔ̌sákpe mitɔn lɛ́ɛ ná gba hánnyá, bɔ nǔɖé sɔ́ ná ɖo 

nǔɖé hwínnu ǎ; è nǎ gba vodún mitɔn lɛ́ɛ, bó ná sú kún yětɔn dó; è nǎ gba 

zǎlínkpɔ́nfyɔ́nú mitɔn lɛ́ɛ; è nǎ hɛn nǔ e mi bló lɛ́ɛ bǐ gblé. Mi mɛ gěgé ná sún j'ayǐ 

bó ná kú; énɛ́ ɔ́, mi ná tunwun ɖɔ nyɛ wɛ nyí Mawu Mavɔmavɔ (Ezekiyɛ́li 6.6-7).   

Lě e un ko ɖɔ gbɔn ɔ́, mi ná tunwun ɖɔ nyɛ wɛ nyí Mawu Mavɔmavɔ sín xógbe 

sukpɔ́ ɖo wěma ɔ́ mɛ káká hú kanɖé ko (60) ; adangblɔ́nnúmɛ wɛ nɔ jɛ gudo nú 

xógbe mɔ̌hunkɔ́tɔn lɛ́ɛ.  

Xixamɛ 8-9 

Amɔ̌, un ná bló bɔ mi mɛɖé lɛ́ɛ ná gán ɖo ahwan ɔ́ mɛ, bɔ yě mɛ énɛ́ lɛ́ɛ e má cí 

ahwan ǎ lɛ́ɛ ná gba kpé to ɖěvo ɖěvo lɛ́ɛ mɛ. Énɛ́ ɔ́, yě mɛ e ná kpo ɖo gbɛ bɔ 

ahwan ná wlí yě yi lɛ́ɛ ná nɔ́ flín mì ɖo fí e ahwan ná wlí yě yi lɛ́ɛ; yě ná nɔ́ flín 

lě e un wa nǔ xá yě gbɔn é; nǔgbó ɔ́, mɛ ɖé lɛ́ɛ wɛ yě nyí bó ɖo gbejí nú mì ǎ; 



yě jǒ mì dó bó jɛ vodún sɛn jí; énɛ́ ɔ́, nǔ baɖabaɖa e yě ɖésú dó sin lɛ́ɛ ná vlɛ́ 

nu yětɔn (Ezekiyɛ́li 6.8-9). 

Gbeyíɖɔ lɛ́ɛ sín nǔ wlánwlán nɔ́ tɛ ɖě jí hwɛhwɛ ɖɔ mɛ gbejínɔtɔ ɖé lɛ́ɛ ná gán ɖo 

ahwan ɔ́ mɛ. Tlala ɔ́ ɖo Ezayíi kpó Jelemíi kpó wéma mɛ (mi sɔ́ jlɛ́ dó 6.13 wú). 

Yě mɛ e gán bó lɛ́kɔ wá sín Babilɔ́nu lɛ́ɛ nyí wǎn nú to yětɔn kɛ́ɖɛ́ ǎ, yě lɛ́ yí wǎn 

nú Mawu Mavɔmavɔ bó ba ná jɛ sinsɛn ɛ jí nǔgbo tɔn ɖó hwenu e ahwan wlí yě ɔ́ 

yě sɛn hun. Ahwan e ka wlí yě ɔ́ wɛ bló bɔ yě wá mɔ nǔ jɛ wú ɖɔ è kún ɖó ná sɛn 

bǒcyɔ lɛ́ɛ ǎ.  

Hwenu Klísu ná wá kplá agun tɔn, mɛ e se tónú lɛ́ɛ yi jǐ fó ɔ́, nǔmaɖitɔ́ e ná kpo ɖo 

agun mɛ lɛ́ɛ ná kpo ɖo Mawu sɛn wɛ xóxó ɔ́ ɖɔhun, ɖi nǔ ɖé kún jɔ́ ɔ́ ɖɔhun.  

Ɖo Nǔɖexlɛ́mɛ wéma mɛ ɔ́, nǔmaɖitɔ́ énɛ́ lɛ́ɛ sín kpíkplé wɛ è ylɔ̌ ɖɔ agalɛtɔ́ ɖaxó 

(Nǔɖexlɛ́mɛ 17.1 ; 19.2). Ɖo égbé din ɔ́, Jwifu ɖé lɛ́ɛ ɖi nǔ nú Jezu-Klísu amɔ̌ gěgé 

ɖo yěmɛ bo gbɛ́ Mawu tɔ́gbó yětɔn lɛ́ɛ tɔn ɔ́. Énɛ́ wú ɔ́, hwɛdídá Mawu tɔn lɛ́ɛ ko 

fó nú yě ǎ, wǔvɛ ɖaxó lɛ́ kpo ɖo te ɖo gbɛ ɔ́ sín vivɔnu.  

Xixamɛ 10 

Yě ná tunwun ɖɔ nyɛ Mawu Mavɔmavɔ ɔ́, hwenu e un ɖɔ awě ná xo yě ɔ́, é kún nyí 

xó wɛ un ɖɔ dó jɔhɔn mɛ ó.” (Ezekiyɛ́li 6.10). 

Azɔn atɔngɔ́ ɔ́ nɛ́ mǐ ɖo adangblɔ́nnúmɛxó élɔ́ mɔ wɛ : Yě ná tunwun ɖɔ nyɛ wɛ 

nyí Mawu Mavɔmavɔ.  

Xixamɛ 11 

Xó e Aklúnɔ Mavɔmavɔ ɖɔ nú mì ɔ́ ɖíe: “Xo alɔ bo zin afɔ dó ayǐ bó ɖɔ: ‘Áo!’ 

Walɔ baɖabaɖa tɛ́ ɖíe Izlayɛ́li ví lɛ́ɛ zán e! Walɔ gblégblé tɛ́ ɖíe yě zǎn e! 

Ahwan, adɔ kpó jɛmɛjí kpó wɛ ná sú kún yětɔn dó (Ezekiyɛ́li 6.11). 

Hwenu e è wa nǔ jɛ do bɔ é vɛ́ nǔ mɛ abǐ nǔ ɖe fián mɛ ɔ́ wɛ è nɔ xo alɔ bo nɔ zin 

afɔ dó ayǐ. Gbeyíɖɔ Ezekiyɛ́li ɖo ɖiɖɔ gbɔn mɔ̌ ɖɔ tóli e vɛ́ wɛ Izlayɛ́li ɖe ɔ vɛ́ nú 

Mawu bó lɛ́ kpácá ɛ ɖó é ɖo nǔ gbɛ́ nú yě wɛ tɛgbɛ. 



Xixamɛ 12 

 

Jɛmɛjí ná hu mɛ e ɖo zɔ lɛ́ɛ, ahwan ná hu mɛ e ɖo tó fí lɛ́ɛ, adɔ ná hu mɛ e ná 

gán ɖo nǔ énɛ́ lɛ́ɛ mɛ lɛ́ɛ. Nǔɖé ná hɛn xomɛsin ce ɖó te ǎ (Ezekiyɛ́li 6.12).  

Jeluzalɛ́munu e ɖo toxo ɔ́ mɛ lɛ́ɛ nɔ́ kú whǐ kú bɔ jɛmɛjí nɔ hú yěmɛ e hɔn yi zɔ lɛ́ɛ. 

Adɔ nɔ hu mɛ e gán ɖo ahwan kpó jɛmɛjí kpó sín lɛ́ɛ.  

Xixamɛ 13-14 

Un ná fó wěmata ayizɛ́ngɔ́ ɔ́. 

Cyɔ yětɔn ná fúnfún kpé fí bǐ, è nǎ mɔ cyɔ yětɔn lɛ́ɛ gbɔn vodún yětɔn lɛ́ɛ xwé, 

cyɔ yětɔn ná lɛ́ lɛ̌ dó vɔ̌sákpe yětɔn lɛ́ɛ, cyɔ yětɔn lɛ́ɛ ná gbɔn só ɖaxó ɖaxó lɛ́ɛ 

jí, bó ná gbɔn só kpɛví kpɛví lɛ́ɛ jí, cyɔ yětɔn lɛ́ɛ ná gbɔn atín mǔ lɛ́ɛ kpó 

cɛ́nitín e dó ama lɛ́ɛ kpó sá, bó ná lɛ́ gbɔn fí ɖěvo ɖěvo e kpo bɔ yě nɔ́ sá vɔ̌ nú 

vodún yětɔn lɛ́ɛ gbɔn lɛ́ɛ. Hwenɛ́nu ɔ́, mɛ ɖokpó ɖokpó ná tunwun ɖɔ nyɛ wɛ 

nyí Mawu Mavɔmavɔ. Un ná ɖe nǔ e un nyí ɔ́ xlɛ́ yě; un ná vɔ to yětɔn; mɛ 

ɖěbǔ sɔ́ ná nɔ fí e yě ɖe ɔ́ ǎ; bɛ́ sín gbětótló mɛ ɖo tofɔligbé káká wá Hlivla 

toxo mɛ, ɖo totaligbé. Énɛ́ ɔ́, mɛ bǐ ná tunwun lo ɖɔ nyɛ wɛ nyí Mawu 

Mavɔmavɔ.” (Ezekiyɛ́li 6.13-14). 

Gbětótló e xó wɛ é ɖɔ ɔ́, gbětótló Negévu tɔn wɛ ɖo tofɔligbé Izlayɛ́li to ɔ tɔn. 

Ényí è ɖɔ gbětótló Hlivla tɔn ɔ́, Palɛsitinu bǐ sésé xó ɖɔ è ɖe nɛ́, sín tofɔligbé káká 

wáyi totaligbé. 

Ɖo fí ɔ́, Mawu lɛ́ ɖɔ Un ná ɖe nǔ e un nyí ɔ́ xlɛ́ yě . Xógbe énɛ́ lɛ́ɛ lɛ́ kpo ɖo wěma 

ɔ́ mɛ ɖo nukɔn yiyi mɛ (Ezekiyɛ́li 14.9, 13 ; 25.7 ; 35.3).  

Awě ɖěbǔ e ka nɔ xo mɛ ɖo égbé din lɛ́ɛ ɔ́, Mawu sín alɔ nɔ ɖémɛ. Ɖo Luki sín 

wěma mɛ ɔ́ (Luki 13.1-5), è wa ɖɔ nú Jezu ɖɔ Pilátu hú Jwifu gěgé bɔ è lɛ́ ɖɔ n’i ɖɔ 

ahohó mu jɛ mɛ afɔtɔn nukún atɔn jí. Deví tɔn lɛ́ɛ ba ná tunwun nǔ e zɔ́n bɔ nǔ 

baɖabaɖa mɔ̌hun lɛ́ɛ jɛ é lo ɔ́, Jezu ka yí gbe nú yě ǎ.  



É nyɔ́ wa ɔ́, Jezu zán nǔjijɔ énɛ́ ɔ́ bó dó ná nǔkplɔ́nmɛ. É ɖɔ è tlɛ wa gbɔn ɖěbǔ, mɛ 

bǐ wɛ ɖo na kú wɛ bɔ énɛ́ gúdó ɔ́, è na wá dá hwɛ hǔn é ɖo dandan nú gbɛtɔ́ lɛ́ɛ ɖɔ 

yě lɛ́vɔ́jɔ din e hwenu kpo ɖo te é. 

Wěmata 7 

Xixamɛ 1-2 

Mǐ wá wěmata tɛ́nwegɔ́ ɔ́ jí. Wěmata élɔ́ ɔ́ wɛ ɖɔ lě e axɔ́súɖuto Judáa tɔn ɔ́ ná fó 

gbɔn é. 

Mawu Mavɔmavɔ ɖɔ nú mì ɖɔ: “Hwɛ gbɛtɔ́ ɔ́, ɖǒtó xó e nyɛ Aklúnɔ Mavɔmavɔ 

ɖo ɖiɖɔ nú Izlayɛ́li toví lɛ́ɛ wɛ é: xó bǐ fó lo; nǔ baɖabaɖa gǔdo gúdo tɔn ɔ́ jɛ 

gbɔn to ɔ́ bǐ mɛ lo (Ezekiyɛ́li 7.1-2) 

Ɖin ɔ, ɖi só e Mawu ɖɔ xó ná wáyi lɛ́ɛ ɖɔhun ɔ́, é ɖɔ xó nú Judáa ɖi gbɛtɔ́ wɛ é nyí 

ɖɔhun dó hwɛ e ná dá n’i wɛ é ɖe ɔ́ wú. Ɖo wě wíwé mɛ ɔ́, Izlayɛ́li ví lɛ́ɛ kpódó 

Izlayɛ́li to ɔ́ kpó ɔ́ nǔ ɖokpó wɛ yě nyí. Ɖɔɖ’ayǐxó élɔ́ ɔ́ ɖɔ è ná wá va Judáa, 

Jeluzalɛ́mu kpó goxɔ ɔ́ kpó súdó. 


